
Kvifor kunngjer Hordaland fylkeskommune på bokmål når 
fylkeskommunen har nynorsk som administrasjonsmål?  
 
 
Hordaland Mållag viser til ei kunngjering som Hordaland fylkeskommune rykte inn i 
Bergens Tidende 11. november 2017 (sjå kunngjeringa i vedlegget nedanfor). Overskrifta 
er «Gratis videregående utdanning for voksne». Kunngjeringa er soleis på bokmål. Kvifor 
er ho det?  
 
Hordaland fylkeskommune er omfatta av eigne politiske vedtak om at fylkeskommunen 
skal administrera seg på nynorsk. Dimed har Hordaland fylkeskommune nynorsk som 
administrasjonsmålet sitt. Då ventar me at kunngjeringane frå fylkeskommunen kjem på 
nynorsk, til dømes slike som opplyser oss om «Gratis vidaregåande utdanning for 
vaksne». Den kunngjeringa som likevel vart publisert på bokmål 11. november, gjeld 
fylkeskommunale vidaregåande skular som ligg i tre nynorskkommunar (Fjell, Stord og 
Voss) og ein språknøytral kommune (Bergen) i Hordaland fylke.  
 
Kva er då grunnen til at Hordaland fylkeskommune ikkje gjer det kjent på nynorsk at dette 
gratis utdanningstilbodet finst? Kva er grunnen til at fylkeskommunen gjer det kjent på 
bokmål? Fylkeskommunen har då ikkje nokon grunn her til ikkje å nytta det vedtekne 
administrasjonsmålet sitt?  
 
Fleire kunngjeringar og lysingar på bokmål 
 
Hordaland Mållag har samstundes grunn til å peika på dette: Denne eine kunngjeringa på 
bokmål som dette brevet frå oss handlar direkte om, er på ingen måte den fyrste 
kunngjeringa på bokmål frå fylkeskommunen om liknande utdanningstilbod.  
 
Me vil òg peika på at Hordaland fylkeskommune ved ruteselskapet Skyss annonserte og 
informerte mykje på bokmål i samband med sykkel-VM i Bergen, endå 
trafikkrestriksjonane og ruteendringane som Skyss då informerte om med oppslag, 
plakatar og annonsar, omfatta alle som skulle reisa inn til språknøytrale Bergen kommune 
om morgonen og heim til nynorskkommunane sine om ettermiddagen, til dømes dei som 
skulle heim til Austrheim.  

Fylkeskommunal nynorsk òg i språknøytrale kommunar  
 
Det fylket som Hordaland fylkeskommune administrerer, omfattar per dato tretti 
nynorskkommunar og tre språknøytrale kommunar. Det gjev fylkeskommunen endå ein 
god grunn (i tillegg til sitt eige vedtak om nynorsk som administrasjonsmål) til å skriva på 
nynorsk, òg i dei kommunane som er språknøytrale.  
 
Språknøytrale kommunar har – slik nemninga språknøytral jo gjev syn og segn for – rett til 
å skriva dei administrative tekstane sine på nynorsk og bokmål. Då er det å venta at 
Hordaland fylkeskommune – som just ikkje er språknøytral – skriv administrative tekstar 
på nynorsk i dei fylkeskommunale institusjonane som ligg i språknøytrale kommunar, og 
om dei fylkeskommunale tiltaka som òg omfattar desse kommunane.  
 
Skriv derimot Hordaland fylkeskommune på bokmål om sine eigne tiltak i dei språknøytrale 
kommunane, kommuniserer fylkeskommunen noko som ikkje er i tråd med at 
administrasjonsmålet er nynorsk. For kvifor skulle Hordaland fylkeskommune skriva på 
bokmål om eit fylkeskommunalt tiltak i språknøytrale Bergen kommune, når Bergen sjølv 
har gjeve seg rett til å skriva på nynorsk om det?  
 
Hordaland Mållag bed på dette grunnlaget Hordaland fylkeskommune stadfesta at 
fylkeskommunen i framtida nyttar administrasjonsmålet sitt nynorsk i alle utoverretta 
tekstar som gjeld fylkeskommunale tiltak og institusjonar. 
 
 
   Med helsing 
    
   Hordaland Mållag,  
   ved Erlend Bakke,  
   ansvarleg for mållovssaker 
 
 
Kopi: Bergen kommune, Fjell kommune, Hordaland Mållag ved prosjektmedarbeidar  Live 
Havro Bjørnstad, Landssamanslutninga av nynorskkommunar, Noregs Mållag, Stord 
kommune og Voss kommune 
 
 
 
 
 
 




